
ТБ ақпарат

«Поэзия падишасы - Фариза» атты жаңа 
кітаптың тұсаукесері болды
Астанадағы С.Сейфуллин атындағы Қазақ агротехникалық университетінде адалдық пен әділдіктің туын жықпай өткен көрнекті ақын Фариза Оңғарсынованы еске алу кеші өтті.
Кешті университет ректоры Ақылбек Күрішбаев сөз сөйлеп ашып берді. Ол өз сөзінде қазақтың арда қызы Фариза ақынның университет өміріндегі алатын орнын, сонымен қатар студенттермен болған өнегелі кездесулердегі сөйлеген сөздерін, оқыған өлеңдерін, жүрегі тебірене есіне алды. Сол қазақтың ақын қызымен өткен жақсы күндердің белгісі ретінде «По​эзия падишасы - Фариза» атты жаңа кітаптың жарыққа шыққанын, бұл кітапты шығарудағы мақсат асқақ ақын рухының шат болуын қаладық деп аяқтады сөзін университет ректоры.
Қызғылықты қойылымдармен мәдени шара барысында студенттердің ақын туралы жырлары мен көркем сөздері, поэзия жанашырларының, замандастарының және жас ақындардың естеліктері мен өлеңдері енгізілген «Поэзия падишасы - Фариза» атты жаңа кітаптың тұсаукесері жоғары салтанатпен шебер ұйымдасқан түрде өтті. Шақырылған қонақтарға құрмет жүзесінде «Поэзия падишасы - Фариза» атты кітап таратылды. Жастар қазақ халқының ардақты ақынының өлендерін оқып, әндерін шырқады.
Еске алу кешіне жыр саңлағының жақындары мен танымал ақындар, жазушылар және журналистер қатысып, сөз сөйлеп Фариза Оңғарсынованы еске алды. Кештің дайындық деңгейі өте жоғары екен. Оны елдің әсерленіп бар ынта - ықыласымен тыңдағанынан -ақ білуге болады дейді кеш қатысушылары.
